
2016 соналъ МахIачхъа- 
лаялъул    басмаханаялъ,   
300   тиражгун, кватIибе 
биччана нилъер районалъул 
ГIаркьухъ росулъа  шагIир 
Хайрудин Камалудиновасул 
«ГIумрудул нухал» абураб 
тIехь.

МагIарул адабияталъул 
ва маданияталъул бечелъи 
лъазе бокьаразе Камалуди-
новас рес кьолеб буго гьезде 
гъорлъе  лъугьине. Жин-
дирго  асаразда  авторас за-
гьир гьабулеб буго гIагараб 
ракьалде, росдал гIадамазде, 
гьезул гIадатазде жиндирго 
бугеб рокьи, цадахъго, гьеб 
кIочон таразде, гьезда  рази 
гьеч1еб бербалагьи. 

Киб араб, щай хисараб,
Дол нилъер  умумуца,
ЯсбергIадин  цIунараб,  
ЦIар гьаб Дагъистаналъул?

ГIумрудул нухал

 Авар поэзия

Дагъистаналда  жакъа 
бугеб  ахIвал-хIал рекIее 
гIечIого хъварал руго  ша-
гIирас гьел рагIаби.  Гьал  
кочIол  мухъаздалъун гьес  
Аллагьасдеги гьарулеб буго 
цIуне Дагъистанилан.

  Рагъул  питнаялдаса,
 Зулму- квешлъиялдаса,
 Тунка-хIусияздаса
 ЦIуне,  Аллагь, Дагъистан! 

Гьадин  хъвалеб буго ша-
г1ирас рекIел чIухIи бугев, 
къадараб  гIамал-хасията- 
лъул чиясдеги:  

РекIелъ  чIухIи 
                  цIикIкIарав,
Чиясул  къимат гьечIев,
Жиндир гIамал - хасият
Къадарав инсанасда.

ТIолго дин - исламалъул
Рукнаби тIураниги,
ЖужахIалъул цIедаса
ВорчIизе кIвезе гьечIо.

Ахиралда шагIирас, ни- 
лъее васият  хIисабалда, 
хъвалел руго гьал мухъал:

Дандиясул  къиматгун
Мун разиго кIалъани,
Гьесги дур къимат гьабун,
Жаваб кьолин абула.

Цогидазул кидаго,
Къадру  холебщинаб жо,
Дуца гьабичIого те,
Дурго къадру 
                  цIикIкIине.

Авар литературиял аса-
рал рокьулез лъай-хъвай 
гьабизе  бегьула щвараб 
ресалда рекъон Хайрудин 
Камалудиновасул шигIриял 
асаразулгун.

Редакциялъул хIалтIухъа- 
баз ракI-ракIалъ баркула 
Хайрудинида цоги нухалда-
ги поэзиялъул борхалъуда 
бергьенлъиялъул байрахъ 
парпадизаби. Гьарула хаду-
себ гIумрудул нухда талихIги, 
рохелги, сахлъи-щулалъиги  
ва  хIалтIулъ жеги чIахIиял 
бергьенлъабиги.

      РЕДКОЛЛЕГИЯ.

  СОЛДАТАСУЛ  КАГЪАТ

Рагъул  гIахьалчагIазул  къис- 
мат, гьез нахъа  тараб нух, хIехье-
зе  ккарабщинаб  къварилъи  
нилъее маргьалъун  букIаниги,   
гьеб  хIакъикъат букIин лъала. 
Гьезул  биценалъ нилъеда  цебе 
чIола рагъул нухаздасан гIазукь-
ги, цIадакьги, хIарщулъанги, 
рекерунги,  хъурщунги  церехун 
унел, тушманасда кьаби щвеза-
бизе черхалъе къуват кьурал, 
бахIарчиял  васазул букIараб 
ахIал-х1ал. Гьезул щивасул букIа-
на  батIи-батIияб къисмат.   

Г1емерисезе     рагъул      нух 
къокълъана, лъукъун тIадрус-
синалдалъун, яги Ват1аналъе 
гIумру кьеялдалъун.Къоял-
даса-  къоялде дагьлъулеб 
буго рагъул г1ахьалчаг1азул  
къадар, лъелъерлъулел  руго  
гьезул мухъал, амма гьезул 
бахIарчилъи, ишал хутIун руго 
нилъее мисалалъе. 

Даимго ракIазулъ руго гьа-
зул меседил хIарпаздалъун мар-
маралда  хъварал  цIарал. Ра-
гъдаса  тIадруссинчIел, гьенир, 
араб бак1 лъач1ого, тIагIаразул  
къисмат лъазабизе жеги кIолеб 
гьеч1о. Лъаларо, гьечIо абурал 
рагIабаздалъун къокъ гьабизе 
ккола бицунеб хабар.

Гьедин, дол  захIматал ра- 
гъул соназ, араб бакI  лъачIого, 
тIагIаразул  цоявлъун ккола 
Хубар росулъа Осданбегов ГIаб-
дулагьав.  Рагъде унеб мехалъ 
гьесул букIун буго щуго лъи-
мер. Гьесул яс Аруханица би-
цана: «Эмен хIалтIулев вукIана 
фермаялъул заведующийлъун. 
Эбелалъул биценалда  рекъон, 
гьеб дида  лъалаан. Дун  йикIана 
10  сон барай  яс. Эмен, рагъде  
витIейилан  чанго нухалъ гIарза-
гун аниги, нахъ чIван вуго, цояб  
бох сакъатаб букIиналъ. Амма 
росулъа бихьиназда цадахъ, 

жиндиего бокьун, рагъде ун  
вуго. Нижеда  бихьана ракъи, 
язихълъи, бесдаллъи. Росулъе 
рачIунел рукIана «чIегIерал» 
кагътал. Гьезул  цояб бачIана 
нижер рокъобеги, эмен,  араб 
бакI  лъачIого, тIагIанин  абун. 

 Харьков  эркен гьабулаго  
чIванин эменилан бицунаан  
нижее. Ниж  гIисинал рукIиналъ 
хIакъикъат  тIубан лъалароан. 
Хадусан  цIех-рех гьабунги ба-
жаричIо. Гьаб кагъат буго инсул 
нижее нахъе хутIараб къиматаб 
хазиналъун. 

         Салам - кагъат  
 Салам буго хъизаналде 

урхъараб. Киналниги  ва-
ца-васаздеги. Тилписалдаса 
къватIиве  лъугьана. Хаса-
вюрталде щведалго битIараб 
кагъат буго гьаб.
   Бакъбаккул рахъалдехун 
арал ниж.Ва цоги телеграм-
ма кьабун букIана  нижеца, 
ниж рихьизе  бокьарал чагIи 
рачIинеги бокьун. Элъул  щиб  
ккарабали  лъаларо, рихьизе  
бокьун букIана.
    Гьаб  кагъат хъвана  дица 
Чирюрталдасан бугониги, Ха-
савюрталдасан бугониги нух-
тIа ватарасухъе кьезеги хехго 
рокъобе щвеялъе  гIоло хъвараб  
кагъат буго гьаб. Ниж  араб  
юрухъ  лъазе. Шираздинги ву-
го Амаги  вуго дунгун цадахъ 
нелъехъа.
     Хасавюрт бахун довегIан 
щун хадусанги битIила дица  
кагъат. Ама ГIашатил ка-
гъат дихъе щвечIо цогIаги. 
Халат гьабун  щиб гьабилеб, 
гьалдаго  къокъ гьабизин.

       Дунги Осданбегов  
            ГIабдулагьав.

«Аруханил эмен Осданбе-
гов ГIабдулагьавасул хIакъалда 
цIех-рех гьабизе дун ана рай-
оналъул рагъулаб комисса-
риаталъул архивалде, гьениб 
щибниги баян батичIо,рагъде 
аразул сияхIалда гьоркьобги 
гьесул цIар гьечIоан.    

                     ХI. КАРИМОВА.

Ахирияб заманалда Гъозтала росдал аслияб лъайкьеялъул шко-
лалъул 6- абилеб классалъул цIалдохъан Хасаев Мусаца бихьизабураб 
гьунаралъ росуцоял рохизаруна.

5-абилеб  апрелалда районалъул культураялъул Централъ цIал-
дохъабазда гьоркьоб  тIобитIараб  «Рахьдал мацIалъул гьаракь» 
абураб кучIдул цIалиялъул конкурсалда  Муса мустахIикълъана   цоаби-
леб бакIалъе. Гьес  пасихIго рикIкIана,ПатIимат  ГIабдулаевалъул «Да-
гъистан» ва Асият Сурхаевалъул  «Пожарник Муса» абурал кучIдул.

26 апрелалда тIобитIараб «Об огнях-пожарищах, о друзьях-то-
варищах» абураб кучIдузул конкурсалдаги Мусаца босана 2-аб. бакI.

9 маялда  росдал культураялъул Рукъоб тIобитIараб тадбиралда 
Мусаца хIана ЦIадаса ХIамзатица  хъвараб «Солдатасул кагъат» абураб 
пьесалда  рехсарав  почтальонасул роль, ахIана ва  рикIкIана рагъул 
соназда хурхарал кучIдул.

12 маялда районалъул  культураялъул Централда тIобитIараб  ва 
армиялде гIолилал ритIиялда хурхараб данделъиялда  Мусаца  гIурус 
мацIалда ах1араб кечIалъги данделъаразул  рак1азе к1удияб  асар  
гьабуна.

Районалъул даражаялда  т1обит1араб цогидаб  конкурсалдаги Муса 
мустах1икълъана  цоабилеб бак1алъе. ГIодобе биччараб гIамал-хасия-
талъул, чIахIиязулги  гIисиназулги адаб- хатир гьабулев, х1алае  вахъине 
х1адурав  г1олилав  ц1акъ  рек1ее г1ола  росуцоязе.    

Росдал гIадамаз ракI-ракIалъ  баркула Мусада гьел бергьенлъаби. 
Гьарула  гьесие  сахлъи, талихIаб  гIумру ва цIалулъ чIахIиял  бергьен-
лъаби.

Хьул буго Мусаги  вахъинин, росуцояв, Хасаев ХIайбулаго гIадин, 
Дагъистаналъул мустахIикъав артистлъун.

                                                             А. СУРХАЕВА,  Гъозтала росу.

Мусал бергьенлъаби

         КIудияб Бергьенлъиялъ-72 сон!

Рагъ байбихьараб мехалъ
1932 соналъ Алмахъ росулъ гьаюрай захIматалъул ветеран

 МухIамадова ХIабизатица бицана:

«Рагъ  байбихьараб   со-
налъ дир лъабго класс лъугIун 
букIана. Жакъа гIадин  ракIалда 
буго рагъ байбихьанин лъазаби, 
циндаго, гьими гьурмаздасаги 
ун, ч1ах1иял г1адамазул  кьвара-
раб бербалагьи. Дагьалъ яшавги 
лъик1лъун, лъик1аб бук1ине-
селде бук1араб хьул, бук1алъан, 
т1аг1ин ц1акъ зах1малъана г1а-
дамазе. Лъималазул ах1и-х1у-
ралъ  босун бук1араб росулъ 
лъугьана сих1къот1и, борхараб 
к1алъай гьабулелги раг1унел 
рук1инч1о. Росал, васал, вацал 
рагъде ине ккеялъул ургъе-
лал т1ад регарал руччабазул 
беразда  г1емерисеб мехалъ 
бихьулеб бук1ана маг1у.  Ана  
моц1ал,  рагъ нилъер ракьалде  
гIагарлъана,  гьелъул гъугъай 
рагIунеб  букIана. Къаси-къад 
чIечIого, хIалтIулел рукIунаан 
херал, руччаби ва гIолилал. 
Беразда цереса унаро росал, 
васал рагъдеги  ун, гьабизесеб 
лъаларого, хутIарал руччаби, 
гьединалго хараби. Бажарараб 

кумек гьабулаан хIалтIулъ ниж 
гIисиназги. «Кинабго-фрон-
талъе, кинабго-бергьенлъи-
ялъе» абураб ахIиялда гъоркь 
хIалтIулел рукIана киналго.

Рагъдаса хадусел  соназ 
рагъул ветеран МухIамаднуров 
МухIамад-Камилицаги дицаги 
гIуцIана хъизан. Лъукъун ра-
гъдаса рукъове вачIун вукIана 
гьев, сахлъун, хадусан,  рагъде 
ана ва  тIадвуссана. Гьай-гьай, 
магIишат гьабизе цIакъ захIмат 
букIана, амма росалгун васал 
тIадруссинчIезе дагьабги захIмат 
букIана.  Бергьенлъи босиялдаса 
роханиги щиб, ккана ракъи. Гьел 
соназ ракъуца хвана  г1езег1ан-
го г1адамал.Гьединаб  заман 
букIаниги, нижеца аваданго тIо-
битIулаан гьеб, цоцазе хIажатаб 
кумек гьабиги букIана гIадатлъун 
лъугьун. Щиб бицаниги, доб за-
ман букIана гIаданлъи, яхI-намус 
гIадамазулъ цIикIкIараб.  Къоялъ 
х1алт1арал     г1олилал       къси-
къаси   данделъулаан      гъаст1а
 бак1азде.          Г1иси - бикъинаб

х1алт1и гьабулелъул  (ц1оро-
саролъ, баг1аргьоло ч1уч1ин, 
квас  сами, ч1арбида т1амулел 
сумалоял гьари ва гь. ц.) гьез 
махсаро-хоч1алда, ихтилат - ке-
палда биччалаан заман. Гьедин 
бук1иналъ батила, нижелъа свак 
т1аг1унаан ва хадусеб къоялъ 
х1алт1изе х1адур рук1унаан.

МухIамад  - Камиль ралел 
бакIазда хIалтIулев вукIунаан, 
хIал кIвараб кумек гIадамазеги 
гьабулаан.

Гьесги дицаги гIезаруна ва 
гIумрудул нухда тIоритIана 2 
васги 2 ясги.

ГIумру буго свералаби  
гIемераб, согIаб, нахъа тезе 
захIматаб сухъмахъ. РакIчIола, 
гIаданлъи, яхI-намус цIунун, гьеб 
нахъа таразде гIадамазулги Ал-
лагьасулги лъикIаб бербалагьи 
букIунеблъиялда»,-ян абуна 
ХIабизатица бицунеб харбие 
ахир лъолеб гIадин.

              Н. РАСУЛОВА,
                  Алмахъ росу.




